
sþ. 36!J. Tillaga til þingsályktunar [143. mál]
um staðfestingu samþykktar Alþjóðavinnumálastofnunarinnar um jöfn laun karla
og kvenna.

Flm.: Sigurður Bjarnason, Magnús Jónsson, Jóhann Hafstein, Gunnar Thoroddsen,
Jónas Rafnar, Einar Ingimundarson, Kjartan J. Jóhannsson.

Alþingi ályktar að skora á ríkisstjórnina að beita sér fyrir því, að samþykkt
Alþjóðavinnumálastofnunarinnar um jöfn laun karla og kvenna verði staðfest að
því er varðar Ísland. Jafnframt undirbúi ríkisstjórnin nauðsynlegar ráðstafanir til
þess, að samþykktin komizt í framkvæmd.

Greinargerð.
Þeirri skoðun hefur stöðugt aukizt fylgi undanfarin ár í lýðræðislöndum, að

konum og körlum beri jöfn laun fyrir sömu vinnu. Í mörgum löndum hefur og
sá háttur verið upp tekinn um launagreiðslur. Hér á Íslandi brestur nokkuð á um
jafnrétti karla og kvenna i þessum efnum, enda þótt réttur kvenna hafi verið
aukinn verulega frá þvi, sem áður var.

Eins og kunnugt er, hefur ísland um skeið verið aðili að Alþjóðavinnumála-
stofnuninni, en á þingum hennar hefur jafnrétti karla og kvenna í launamálum
verið rætt og gerðar um það ályktanir. Með samþykkt, sem gerð var á þingi stofn-
unarinnar árið 1951, var lagt til við aðildarríkin, að þau tryggi það, að reglan um
jöfn laun til karla og kvenna fyrir jafnverðmæt störf komi til framkvæmda hjá
þeim og taki til alls starfsfólks.

Síðan hafa nokkur ríki staðfest þessa ályktun þingsins og tekið að vinna að
framkvæmd hennar heima fyrir. Efnahags- og félagsmálanefnd Sameinuðu þjóð-
anna hefur einnig tekið hana til meðferðar og beint þeirri áskorun til aðildarríkja
sinna að staðfesta hana og tryggja jöfn laun karla og kvenna i framkvæmd.

Að öllu þessu athuguðu og eðli málsins samkvæmt virðist sjálfsagt og eðli-
legt, að Alþingi íslendinga staðfesti fyrrgreinda samþykkt Alþjóðavinnumála-
stofnunarinnar. Flutningsmenn þessarar tillögu leggja þess vegna til, að ríkis-
stjórnin beiti sér fyrir því, að svo verði gert. A grundvelli samþykktarinnar verði
síðan unnið að því með góðri samvinnu verkalýðssamtaka. opinberra starfsmanna,
vinnuveitendasamtaka og ríkis og bæja að koma algeru jafnrétti karla og kvenna
í launamálum í framkvæmd.



Fylgiskjal.

Samþykkt Alþjóðavinnumálastofnunarinnar nr. 100, um jöfn laun til karla og
kvenna fyrir jafnverðmæt störf.

Allsherjarþing Alþjóðavinnumálastofnunarinnar, sem stjórn Alþjóðavinnu-
málaskrifstofunnar hefur kvatt til funda í Genf og kom saman til þrítugustu og
fjórðu þingsetu sinnar 6. júní 1951, og hefur ákveðið að gera ákveðnar tillögur varð-
andi regluna um jöfn laun til karla og kvenna fyrir jafnverðmæt störf, sem er sjö-
unda málið á dagskrá þingsins, og hefur ákveðið, að þessar tillögur skuli gerðar í
formi alþjóðasamþykktar, gerir í dag, tuttugasta og níunda júní árið nítján hundruð
fimmtíu og eitt, eftirfarandi samþykkt, sem nefna má Jafnlaunasamþykktina
frá 1951.

Í þessari samþykkt -
a. tekur orðið "laun" yfir hið venjulega grunn- eða lágmarkskaup og hvers konar

frekari þóknun, sem greidd er beint eða óbeint, hvort heldur í fé eða fríðu, og
vinrtuveitandinn greiðir starfsmanninum fyrir vinnu hans;

b. eiga orðin "jöfn laun til karla og kvenna fyrir jafnverðmæt störf" við launa-
taxta, sem settir eru án þess að gerður sé greinarmunur á kynjum.

1. gr.

2. gr.
1. Með þeim ráðum, er hæfa þeim aðferðum, sem hafðar eru við ákvörðun launa-

taxta, skal hvert aðildarríki stuðla að því og tryggja það, að svo miklu leyti
sem það samrýmist þessum aðferðum, að reglan um jöfn laun til karla og
kvenna fyrir jafnverðmæt störf taki til alls starfsfólks.

2. Þessari reglu skal komið til framkvæmda með:
a. landslögum eða reglugerðum;
b. ráðstöfunum, sem komið er á eða viðurkenndar eru með lögum, til ákvörð..

unar á launum;
e. heildarsamningum milli vinnuveitenda og verkamanna, eða
d. með þessum mismunandi aðferðum sameiginlega.

3. gr.
1. Þar, sem slíkt mundi greiða fyrir því, að ákvæðum samþykktarinnar sé fram-

fylgt, skal gera ráðstafanir til þess að koma á óvilhöllu mati á störfum, sem
byggist á því, að metin sé sú vinna, sem inna skal af hendi.

2. Reglur þær, sem fara ber eftir við þetta mat, geta stjórnvöld þau, sem hafa
með höndum ákvörðun launataxta, ákveðið, en þegar taxtarnir eru ákveðnir
með heildarsamningum, geta aðilar þeirra ákveðið þær.

3. Mismunur á launatöxtum, er samsvarar mismun, sem ákveðinn er með slíku
óhlutdrægu mati á vinnu þeirri, sem leysa ber af hendi, skal ekki talinn fara
í bága við regluna um jöfn laun til karla og kvenna fyrir jafnverðmæt störf,
enda sé ekki greint á milli kynja.

4. gr.
Eftir þvi, sem við á, ætti hvert aðildarriki að hafa samvinnu við hlutaðeigandi

vinnuveitenda- og verkamannafélög með það fyrir augum að koma ákvæðum þess-
arar samþykktar i framkvæmd.


